
Ás veces un ten a impresión de vivir 

nun eterno Día da Marmota. E é que 

parece que no sector lácteo unica-

mente fose o tecido produtor o que 

evolúe e se adapta aos novos tem-

pos. 

Por que digo isto? Porque por máis 

cambios lexislativos que se adopten e 

por máis denuncias e sancións que se 

lle impoñan, a industria segue a pen-

sar que pode actuar ao seu antollo e 

sen consecuencias.

Este mes deberan entrar en vigor os 

novos contratos de aprovisionamen-

to que regulan as relacións entre 

produtores lácteos e industrias. Uns 

contratos que, tal e como a lei marca 

con claridade, as industrias teñen a 

obriga de remitir ás explotacións cun 

mínimo de dous meses de antelación.  

Pero semella que a industria pensa 

que pode vivir á marxe da legalidade 

vixente. 

Nin organizacións profesionais nin 

administracións temos a capacidade 

de controlar os actos alleos. Pero o 

que si temos é a capacidade de re-

accionar, e de ningún xeito podemos 

tolerar que a lei se incumpra. E moito 

menos sen consecuencias.

Nos últimos meses a galopante suba 

de gastos e insumos ten posto ás ex-

plotacións contra as cordas. A estas 

alturas ningún cidadán é alleo ás con-

secuencias que a invasión de Ucraína 

tivo na nosa economía. E menos o 

son a Xunta de Galicia e o Ministerio 

de Agricultura, que saben ben que xa 

antes da invasión rusa as ganderías 

galegas se atopaban nunha situación 

xeralizada de venda a perdas. 

Por iso resulta cando menos asom-

broso que neste momento; coa conta 

de gastos disparada e sen trazas de 

voltar a tempos pasados; as indus-

trias tenten impor unha baixada 

do prezo do leite do 10% sen máis 

xustificación que a súa ambición por 

mellorar beneficios.

A estas alturas pouco ou nada asom-

bran os abusos dunhas industrias 

que moi pronto recibirán a repri-

menda legal que merecen. (Falo dos 

milleiros de denuncias de gandeiros 

afectados polo cártel do leite, que xa 

foi sancionado pola Comisión nacio-

nal dos Mercados e da Competencia 

por pactar de xeito ilícito prezos á 

baixa entre 2000 e 2013). Pero o 

que non pode ser é que as mesmas 

administración que presumen de 

reformas lexislativas e estratexias 

para garantir os dereitos e o futuro 

do sector produtor ollen para outro 

lado cando a vontade das industrias 

de volver saltar a legalidade é máis 

que evidente. 

Non imos aceptar discursos falaces nin 

dobres raseiros. É sinxelo: esiximos, 

simplemente, que se aplique a lei. 

ROBERTO GARCÍA

Secretario xeral de UUAA-UPA

Unións Agrarias condena a marcha atrás 
da Xunta na defensa do sector produtor
Considera inaceptable que Medio Rural levante o veto de acceso a axudas 
públicas  a industrias sancionadas por incumprimentos graves da Lei de Cadea
Unións Agrarias condena a marcha atrás da Xunta 

de Galicia no que á defensa do sector produtor con-

tra os abusos das industrias se refire. A organización 

agrogandeira considera intolerable o cambio publi-

cado o 21 de abril no Diario Oficial de Galicia pola 

Consellería do Medio Rural que, contrariamente ao 

que anunciara hai só tres meses, finalmente non ve-

tará o acceso das industrias sancionadas por incum-

primentos graves da Lei de Cadea a axudas públicas.

Incumprir a Lei de Cadea Alimentaria seguirá sen 

ter apenas consecuencias para as industrias. E é así 

porque a Xunta de Galicia ven de recuar respecto a 

unha directriz indispensable para a blindaxe dos de-

reitos do sector produtor.

O 27 de xaneiro publicábanse as bases e a convo-

catoria para 2023 das axudas para investimentos 

en transformación e comercialización de produtos 

agrarios. Un texto que, tal e como Unións Agra-

rias levaba tempo demandando, por primeira vez 

recollía o veto expreso aos solicitantes “que foran 

obxecto de sanción firme grave ou moi grave en 

base ao previsto na Lei de medidas para mellorar 

o funcionamento da cadea alimentaria, nos dous 

años anteriores á data da solicitude ou pagamento 

da axuda”. Ademais, a nomeada convocatoria esta-

blecía tamén a obriga de devolver a contía percibi-

da no caso de que os beneficiarios fosen obxecto de 

sanción nos cinco anos posteriores ao pagamento 

da axuda.

Porén, o 21 de abril  a Consellería desdíxose deixando 

na estacada a agricultores e gandeiros publicando no 

DOG unha modificación dese texto que elimina ese 

veto por consideralo “unha penalización excesiva ca-

rente da requirida proporcionalidade para a infracción 

cometida”.

Unións Agrarias non entende que Medio Rural opte por 

ollar cara outro lado ante os abusos e incumprimentos 

das industrias e que non lle trema o pulso en seguir 

premiando con cartos públicos a quen ignora as súas 

obrigas e a legalidade vixente. Nese senso, a organiza-

ción lembra que o que se demandaba era a aplicación 

do mesmo criterio que a administración xa emprega 

noutros casos, por exemplo excluíndo do acceso a li-

ñas públicas de axuda a empresas ou autónomos que 

non estean ao corrente nos pagos á Seguridade Social. 

“Ninguén se escandaliza porque isto sexa así nen se 

cuestiona a proporcionalidade dunha medida que pro-

bablemente terá importantes consecuencias para as 

pequenas empresas. Porén, a administración cuestiona 

a proporcionalidade da mesma medida para industrias 

con ingresos millonarios, mesmo cando estes son obti-

dos a custa de ignorar a legalidade vixente e os dereitos 

de agricultores e gandeiros”.

Unións Agrarias destaca que esta marcha atrás pon en 

risco a credibilidade da AICA galega. Unha ferramenta 

que xa viña tendo dificultades de funcionamento pola 

súa deficiente dotación e os escasos medios técnicos e 

humanos e que agora se ve reducida a un simple ador-

no. 

A organización lembra que o mantemento deste veto, 

xunto ao endurecemento das sancións cometidas polas 

industrias e a publicidade das mesmas son medidas 

indispensables para garantir o cumprimento da Lei de 

Cadea. E insta á administración a actuar con contun-

dencia e a sentar as bases para que incumprir a lexisla-

ción teña consecuencias.

Está pasando

Inleit,  sancionada pola AICA por 
m odi f i car  de  xe i to  un i late ra l  o 
p r e z o  d o s  c o n t r a t o s  e n  v i g o r

En febreiro a AICA facía público o listado de indus-

trias agroalimentarias sancionadas por incumpri-

mentos da Lei de Cadea Alimentaria. Entre elas figu-

raba INLEIT, a quen Unións Agrarias denunciara por 

ter modificado de xeito unilaterial o prezo recollido 

nos contratos de subministro de leite en vigor. Unha 

práctica contraria á lexislación vixente que, despois 

de realizar as comprobacións necesarias, ratificou a 

Axencia de Información e Control Alimentarios.

Foi despois de facerse pública a sanción de 9.000 

euros imposta a Inleit por este motivo, e tras unha 

visita á planta de Inleit do presidente Alfonso Rue-

da, cando a Xunta de Galicia deu marcha atrás e 

modificou os requisitos de acceso ás axudas para 

investimentos en transformación e comercialización 

de produtos agrarios retirando o veto ás industrias 

sancionadas por incumprimentos graves da Lei de 

Cadea.

Para Unións Agrarias o acontencido senta un prece-

dente inadmisible, pois deixa clara a parcialidade da 

administración autonómica e o seu desleixo á hora 

de sentar unhas bases que garantan a protección 

dos dereitos do sector produtor.

Os precedentes demostran que mentres incumprir 

a lei non teña repercusións serias nas contas de be-

neficios das industrias estas seguirán facendo uso 

dos seus privilexios e burlando a lei.

A liña de axudas para investimentos en transfor-

mación e comercialización de produtos agrarios da 

Xunta de Galicia supuxo para INLEIT uns ingresos 

de máis de 7 millóns de euros nos últimos 4 anos, 

repartidos do seguinte xeito:

o 2022: 1,4M€

o 2020: 1,29M€

o 2018: 4,4M€

Unións Agrarias denuncia a baixada 
inxustificada do leite por parte das industrias
Levará  ante  a  AICA española  e  a  galega e  ante  a  Comis ión 
Nacional  do Mercado e da Competencia os incumprimentos 
xeral izados,  as í  como a posible  existencia  dun novo cártel

Unións Agrarias levará ante a AICA e a Comisión Nacio-

nal do Mercado e da Competencia a baixada xeral do 

prezo do leite que as industrias lácteas tentan impoñer 

aos gandeiros na renovación de contratos deste ano. 

Unha redución das tarifas sen xustificación de mercado 

que podería forzar á venda a perdas a gran parte das 

explotacións galegas. E que se ve agravada ademais 

polo incumprimento da obriga legal que as industrias 

teñen de comunicar as súas ofertas aos produtores 

cunha antelación mínima de dous meses.

Non existe motivo algún que xustifique a baixada de 

prezo do 10% que as industrias lácteas pretenden im-

poñer ás ganderías galegas. Nen de mercado, nun país 

deficitario no que a produción de leite se refire; nen 

moito menos económicas.

O ano pasado o prezo da luz incrementouse un 50,65% 

e o gasóleo subiu un 42,45%. Idéntica tendencia á que 

seguen os pensos para alimentación do gando, que 

dende 2019 se encareceron nun 67,30%.

Mentres os custos de produción das granxas continúan 

con esa tendencia á alza, as industrias lácteas preten-

den impoñer unha baixada xeralizada nas cotizacións 

do leite que tampouco se entende nun momento no 

que o prezo de venda ao público deste produto se ato-

pa en máximos históricos. E cando, pese ao aumento 

do prezo medio que as granxas percibiron no último 

ano, a marxe de beneficio do sector produtor se ten re-

ducido considerablemente debido a esa tremenda alza 

dos custos.

Para Unións Agrarias o feito de que as ofertas para a re-

novación de contratos que están a chegar ás ganderías 

se movan todas na mesma marxe de prezos demostra 

que, como xa fixeron no pasado, de novo as industrias 

están a actuar de xeito ilícito para forzar unha baixa-

da xeralizada nas cotizacións lácteas. Uns feitos que 

apuntan á posible existencia dun novo cártel e que a 

organización agrogandeira denunciará ante a Comisión 

Nacional do Mercado e da Competencia.

Do mesmo xeito, Unións Agrarias porá en coñecemen-

to da AICA española, e tamén da galega, o incumpri-

mento da Lei de Cadea Alimentaria que as industrias 

están a perpetrar contra máis de 1.500 explotacións 

galegas; as de dimensións máis pequenas, que están a 

cobrar o litro de leite case sete céntimos por debaixo 

da media. Ademais, a organización agrogandeira soli-

cita a intermediación da Consellería do Medio Rural e 

do Ministerio de Agricultura ante o incumprimento que 

supón que as ofertas para a renovación dos contratos 

estean a ser remitidas ás granxas con menos dos dous 

meses de antelación aos que obriga a lei.

Segundo estipula a lei, as ofertas para a renovación dos 

contratos de aprovisionamento que debe producirse 

en abril deberan ter sido remitidas aos gandeiros no 

mes de febreiro. Porén, de xeito xeralizado as industrias 

teñen obviado esa obriga; deixando ás explotacións 

sen marxe de reacción nen capacidade de negociación 

colectiva.  Uns feitos intolerables que deberan supór a 

aplicación dunha sanción á totalidade da industria; e 

ante os que Unións Agrarias pediu a prórroga dos con-

tratos en vigor ata o cumprimento dos dous meses que 

marca a lexislación.

Para Unións Agrarias resulta totalmente incompren-

sible que as industrias forcen ás granxas de menores 

dimensións a aceptar tarifas cuantiosamente inferiores 

ás que ofrecen ás máis grandes cando están a percibir 

delas leite de idénticas condicións e calidade. Uns feitos 

que, ao igual que no que respecta ao incumprimento 

temporal na comunicación das renovacións de contra-

tos, se producen sen que nin a Xunta de Galicia nin o 

Ministerio de Agricultura teñan feito nada ao respecto.

Para a organización agrogandeira resulta especialmen-

te grave a actitude do goberno galego que, pese a ser 

coñecedor deste panorama, leva semanas gabándose 

da alza das cotizacións do leite e obviando tanto a reali-

dade das explotacións de menores dimensións (a maio-

ría) como a perda de rendibilidade que sofre o sector 

debido á escalada dos custos de produción. Nesa liña, 

Unións Agrarias critica a recente visita do presidente 

Rueda a Inleit; unha firma  sancionada pola AICA por 

modificar de xeito unilateral o prezo do leite recollido 

nos contratos en vigor. 

Esixe unha actuación contendente  contra
as industrias que incumpren a lei
Unións Agrarias insta á Xunta de Galicia e ao Minis-

terio a actuar con celeridade e contundencia contra o 

novo cártel do leite que está tomando forma da man 

da maior parte das empresas de recollida e transfor-

mación láctea de Galicia. A organización agrogandei-

ra xa se ten reunido co conselleiro do Medio Rural 

para abordar un escenario que lembra demasiado ao 

orquestrado entre 2000 e 2013, cando as industrias 

pactaron de xeito ilícito prezos á baixa para o leite. 

Para Unións Agrarias chama poderosamente a aten-

ción que as administracións se manteñan á marxe 

e non teñan actuado xa de oficio ante os incumpri-

mentos sistemáticos da Lei de Cadea que están a 

producirse. Así as cousas, a organización agrogandei-

ra levará o posible pacto de prezos detectado ante a 

Comisión Nacional dos Mercados e da Competencia. 

Un procedemento que sustentan os contratos pre-

sentados polas industrias que Unións está a reunir; 

todos con rebaixas de prezo de entre os 6 e os 10 

céntimos por litro impostas polas industrias sen 

posibilidade de negociación, á marxe dos custos de 

produción das granxas e da evolución do mercado.

Está pasando

Arrinca o procedemento xudicial contra  
o cártel lácteo coas primeiras demandas
Catro gandeiros de Lugo, os primeiros en reclamar os impagos das industrias

Unións Agrarias ven de interpoñer as primeiras de-

mandas de gandeiros afectos polo cártel do leite. A 

organización, en colaboración coa empresa de servizos 

xurídicos Eskariam, bota a andar un procedemento 

xudicial no que se teñen embarcado uns 7.000 gandei-

ros e gandeiras. Unha cifra que podería incrementarse 

aínda nos vindeiros meses, e que a organización agarda 

que aumente unha vez a Audiencia Nacional resolva 

os recursos interpostos polas industrias sancionadas e 

confirme a existencia do cártel e as prácticas ilícitas im-

pulsadas para pactar á baixa o prezo do leite.

As catro primeiras demandas interpostas, correspon-

dentes a outros tantos gandeiros da provincia de Lugo, 

roldan o millón de euros de reclamación. De acordo cos 

cálculos e a exhaustiva pericial realizada para determi-

nar o importe do dano causado polos pactos ilícitos das 

industrias, a suma total correspondente aos 7.000 afec-

tados aos que representa Unións supera os 800 millóns 

de euros.

O  p r a z o  p a r a  s u m a r s e  s e g u e 
a b e r t o  a t a  x u l l o  d e  2 0 2 4
Ata xullo de 2024 os gandeiros e gandeiras que en-

tre 2000 e 2013 venderan leite aínda están a tempo 

de sumarse á reclamación contra as 10 empresas 

sancionadas pola Comisión Nacional dos Mercados 

e da Competencia por pactar á baixa os prezos do 

leite neses anos. Unha posibilidade que podería ele-

var o número de reclamacións, pois nese período o 

número de ganderías con venda de leite situábanse 

no entorno das 49.000.

Unións Agrarias fai un chamamento para que os 

gandeiros que aínda non teñan iniciado a súa recla-

mación ao cártel do leite dean un paso á fronte e 

reivindiquen o que, por dereito, lles pertence; habi-

da conta da posibilidade que aínda se mantén aber-

ta, logo da sentenza do Tribunal de Xustiza da Unión 

Europea que ampliou o prazo de prescrición nestas 

causas por prácticas ilícitas.

Está pasando

Unións Agrarias solicita a flexibilización
dos requisitos da PAC para o 2023
Pide que os posibles erros e os problemas derivados da tramitación
d i x i t a l  n o n  i m p l i q u e n  u n h a  p e n a l i z a c i ó n  e c o n ó m i c a
p a r a  o s  p e r c e p t o r e s  n o  p r i m e i r o  a n o  d o  n o v o  p e r í o d o

Unións Agrarias fai un chamamento para que as posi-

bles complicacións que xurdan  no arranque deste novo 

período PAC non penalicen economicamente a agri-

cultores e gandeiros.  A organización xa ten trasladado 

á Consellería do Medio Rural a necesidade de lograr 

unha simplificación da burocracia que está retrasando 

e complicando a tramitación das axudas da PAC para 

que estas poidan chegar en tempo e forma ás explota-

cións. Algo especialmente importante nun momento 

delicado debido ás subas brutais de todos os insumos 

que o sector produtor leva meses padecendo.

A pesar de que o prazo de presentación das solicitudes 

únicas da PAC comezou en marzo, un mes despois as 

aplicacións que o Ministerio de Agricultura e as comu-

nidades autónomas habilitan para solicitar as diferentes 

axudas seguen sendo moi complexas, seguen sen estar 

pulidas e o seu funcionamento é moi confuso e notoria-

mente mellorable. Nalgúns casos o proceso mesmo se 

atopa detido polo mal funcionamento da aplicación SGA.

A PAC que neste 2023 entra por fin en vigor, con dous 

anos de atraso, para máis de 650.000 perceptores en 

España, trae importantes cambios e novidades que 

afectan os agricultores e gandeiros de todos os sec-

tores. Unha das obrigas que impón é a de que cada 

agricultor encha un caderno dixital de explotación que, 

a pesar de ter sido flexibilizado en parte para os peque-

nos agricultores, debe de estenderse a todas as explo-

tacións.

Segundo a normativa actual, esta obrigatoriedade 

entrará en vigor o 1 de setembro deste ano para os 

agricultores que dispoñan de máis de 30 hectáreas de 

cultivo ou de pastos ou máis de 10 hectáreas de culti-

vos permanentes. No caso dos que dispoñan de menos 

hectáreas farao máis tarde: o 1 de xullo de 2024.

Está pasando

Unións Agrarias logra que a Consellería
rectifique os cambios nas axudas para
reestruturación e reconversión de viñedo
Ta l  e  c o m o  r e c l a m o u  a  o r g a n i z a c i ó n ,  o  a p o i o  s e g u i r á
estando l imitado a   parcelas  dun máximo de 10  hectáreas

Unións Agrarias ten conseguido que a Consellería do 

Medio Rural dea marcha atrás no seu intento por  abrir 

as axudas para reestruturación e reconversión do viñedo 

a grandes produtores e variedades de uva non prefe-

rentes. Apenas uns días despois de que a organización 

agrogandeira criticara uns cambios que prexudicaban á 

viticultura tradicional, a administración autonómica pu-

blicou a correción das bases para volver centrar o apoio 

nos pequenos e medianos produtores e nas variedades 

de uva preferentes e tradicionais. 

A ampliación de 10 a 20 hectáreas da superficie máxima 

elexible por solicitante que a Consellería do Medio Rural 

anunciou a finais de marzo finalmente non se producirá. 

As críticas de Unións Agrarias parecen ter callado no 

goberno autonómico, que dá marcha atrás e rectifica a 

que sen dúbida era unha aposta por unha viticultura de 

grandes adegas que pouco ten que ver coa realidade do 

sector en Galicia. 

Unións Agrarias amosou a súa oposición a un cambio 

de enfoque que, para máis inri, non levaba aparellado 

ningún tipo de contraprestación nen esixencia, como a 

existencia de contratos de aprovisionamento de longa 

duración entre adegas e produtores. Na mesma liña, cri-

ticou o feito de que as axudas non se limitaran ao cultivo 

de variedades de uva autóctonas e preferentes, dando 

así as costas á estratexia pola diferenciación e a calidade 

dos viños galegos.

A organización agrogandeira lembra que na nosa Comu-

nidade a viticultura aséntase sobre unha rede de peque-

nos e medianos produtores. Un tecido socioeconómico 

de incalculable valor para o rural galego, pois fixa po-

boación e constitúe unha fonte de ingresos indispensa-

ble en áreas pouco poboadas e con escasas alternativas.

Variedades de uva que poderán
b e n e f i c i a r s e  d e s t a s  a x u d a s
Tras os cambios introducidos na orde pola que se 

establecen as bases para as axudas á reconversión e 

reestruturación da viña en Galicia para 2023, as va-

riedades de uva subvencionables serán as seguintes: 

VARIEDADES TINTAS

Brancellao, Bruñal, Albarín Tinto, Caiño Bravo, Caíño 

Longo, Caíño Tinto, Castañal Espadeiro, Torneiro,  

Ferrón, Garnacha Tintorera, Gran Negro, Juan Gar-

cía, Mouratón, Loureiro Tinto, Mencía, Merenzao, 

Mª Ordoña, Pedral, Dozal, Sousón e Tempranillo.

VARIEDADES BRANCAS

Agudelo, Chenin Blanc, Albilla do Avia, Albarín Blan-

co, Branco Lexítimo, Albariño, Branca de Monterrei, 

Caíño Blanco, Doña Blanca, Dona Branca, Godello, 

Lado, Loureira, Loureiro Blanco, Marqués, Macabeo, 

Viura, Palomino, Ratiño Galega, Torrontés e Treixa-

dura.

Unións Agrarias informa a agricultores 
e gandeiros das novidades normativas 
A organ izac ión  organ iza  char las  para  informar  de  pr ime i -
ra man dos cambios que afectan ao día a día das explotacións 

Unións Agrairas impulsa unha serie de chalas para levar 

ata o sector produtor a información actualizada relativa 

ás novidades normativas que lle afectan. Lugo, Sarria, 

San Cristovo de Cea, Maceda, Castro Caldelas ou Vi-

mianzo foron algunhas das localidades  ata as que a or-

ganización se achegou nas últimas semanas para infor-

mar de primeira man sobre  os cambios que entran en 

vigor no novo período PAC 2023-2027 ou sobre as posi-

bilidades que ofrecen as axudas do Kit Digital, a través 

das que o Ministerio achega 2.000 euros a  autónomos 

con ata 2 empregados que queiran incorporar algún 

tipo de tecnoloxía ou sistema dixital á súa explotación.

O Real Decreto de Nutrición Sostible dos Solos Agrarios 

e o relativo ao Sistema de Información de Explotacións 

Agrícola e Gandeiras SIEX, ambos asuntos que precu-

pan e xeran incerteza no sector produtor, foron outros 

dos temas abordados. Así como o novo texto que re-

gula todo o relativo á ordenación das granxas bovinas. 

Unións Agrarias axúdache co Kit Digital
A organización colabora na difusión e tramitación deste programa 
d e  a x u d a s  d o  G o b e r n o  d e  E s p a ñ a  xe st i o n a d o  p o r  Re d . e s

Unións Agrarias-UPA súmase como entidade colabora-

dora ao reto da implantación das novas tecnoloxías no 

sector agrogandeiro. A organización axudará aos seus 

afiliados e afiliadas na tramitación de Kit Dixital; un pro-

grama de axudas do Goberno de España que financia a 

implementación de distintas solucións dixitais para autó-

nomos e pequenas empresas.

Quen pode solicitar as axudas, e a 
canto ascenden?

Kit Digital está dirixido a autónomos e pequenas empre-

sas de menos de 50 empregados, que percibirán:

Entre 0 e 3 empregados 2.000 €
Entre 3 e menos de 10 empregados 6.000€
Entre 10 e menos de 50 empregados 12.000€
 

En que podo investir o Bono dixital?

Podes investir as axudas de Kit Dixital en calquera solu-

ción dixital que che axude a mellorar o día a día da túa 

explotación, como por exemplo:

-Caderno de campo dixital

-Monitorizar e seguir a evolución da túa explotación

-Monitorizar gando en extensivo

-Optimizar o uso de insumos: fitosanitarios, fertilizantes, 

auga...

-Monitorización de invernadoiros

-Axudas para tomas de decisións de rego

-Agricultura de precisión

-Dixitalización da explotación: mapa de rendementos, 

conectividade entre maquinaria, mapa de sementeiras...
O catálogo de servizos de Kit Dixital inclúe solucións 

para mellora da presenza en internet, sitio web e redes 

sociais, comercio electrónico, xestión de clientes e pro-

cesos, factura electrónica, ferramentas de oficina virtual,  

intelixencia empresarial e analítica, cyberseguridade ou 

marketplace. 

Como solicito o Bono Dixital?

Na túa oficina de Unións Agrarias-UPA axudámosche 

para que, de xeito sinxelo, poidas: 

1- Rexistrarte en www.acelerapyme.es e a completar o 

teu test de autodiagnóstico

2- Consultar o catálogo de solucións dixitais e escoller 

unha ou varias da sque che ofrece o programa.

3- Solicitar o teu Bono Dixital a través da Sede Electróni-

ca de Red.es. 

 Cando remata o prazo?

As axudas de Kit Digital poden solicitarse ata o 30 de 

decembro de 2024. Porén, concederanse por orde de 

presentación e ata esgotar orzamento. O Programa 

conta cun orzamento de 3.067 millóns de euros e está 

financiando pola Unión Europea a través dos fondos 

NextGenerationUE, no marco do Plan de Recuperación, 

Transformación e Resiliencia, a axenda España Dixital 

2026 e o Plan de Dixitalización de Pymes 2021-2025.

Saímos á rúa polo futuro da apicultura
Unións Agarias participou na manifestación convocada en Madrid

Unións Agrarias participou na manifestación convocada 

ás portas do Ministerio de Agricultura o pasado 9 de 

marzo “En defensa do mel e da apicultura española”. 

Representantes da organización agrogandeira uníronse  

á UPA para denunciar a grave crise que atravesa o sec-

tor e demandar actuacións inmediatas das administra-

cións para porlle freo.

Alén das medidas que poidan impulsarse a nivel estatal, 

Unións Agrarias insta á Xunta de Galicia a dar un paso 

adiante e a actuar para axudar a paliar as problemáti-

cas que afectan á actividade apícola, contra as cordas 

pola competencia desleal de terceiros países e coa súa 

produtividade mermada por ameazas como a velutina, 

a varroa, os incendios forestais ou a mudanza climática.

Así s cousas, a organización agrogandeira reclama en 

primeiro termo a posta en marcha dunha liña de axu-

das directas que inxecte liquidez ás explotacións.

Unións Agrarias considera imprescindible que Medio 

Rural complemente con fondos propios o plan de 

axudas anunciado hai uns días polo Ministerio. Unha 

inxección económica que debe chegar de maneira áxil e 

inmediata aos apicultores galegos, esganados por unha 

baixada de tarifas que apenas lles permite cubrir custos.

Logo dos alarmantes datos que a semana pasada daba 

a coñecer a Comisión Europea a través dun informe 

que acredita irregularidades masivas nas importacións 

de mel, Unións Agrarias fai un chamamento para que 

todas as administracións actúen de inmediato e vaian 

da man para sancionar e poñer couto a estas entradas 

de mel que destrúen a cadea de valor da produción lo-

cal.

Unións Agrarias lembra que adulterar o mel con xara-

bes de azucre para abaratar custos non só supón un 

incumprimento da normativa vixente. É unha compe-

tencia desleal que está a forzar prezos á baixa e que 

atenta gravemente contra a rendabilidade e o futuro 

dos nosos apicultores, que si fan as cousas como é de-

bido e poñen no mercado mel da máxima calidade e 

con todas as garantías.

Nese senso, a organización agrogandeira incide na ne-

cesidade dunha etiquetaxe máis clara que permita ás 

persoas consumidoras identificar de maneira sinxela o 

contido do bote de mel que adquiren: as distintas por-

centaxes e a procedencia do produto contido. Así como 

campañas informativas e promocionais que poñan en 

valor a importancia da apicultura local como axente po-

linizador fornecedor dun produto de alta calidade.

Unións Agrarias incide ademais na necesidade de que 

Xunta e Ministerio avancen na posta en marcha dun 

plan de choque contra a varroa e colaboren activamen-

te na procura de solucións contra as pragas e doenzas 

que teñen mermado a produción apícola nacional nun 

50%.

A velutina ou o cambio climático; pero tamén os in-

cendios forestais, que teñen destruído as zonas de 

instalación e aprovisionamento de numerosas colmeas, 

deixándoas sen espazo e obrigando a procurar instala-

cións alternativas, non sempre doadas; son aspectos 

que urxe ter en conta. Así como a necesidade dunha 

PAC que preste a este sector produtor o apoio que pre-

cisa; e a inclusión do mesmo entre os beneficiarios da 

axuda ao combustible. Cuestións que Unións Agrarias 

quere pór sobre a mesa para que formen parte sen de-

mora da axenda política.

D E C Á L O G O  P O L O  F U T U R O
D A  A P I C U L T U R A  E N  G A L I C I A

-Inxección económica inmediata. A Xunta debe complemen-

tar con fondos propios a liña de axudas á apicultura anun-

ciada polo Ministerio. As explotacións atópanse ao límite da 

súa resistencia, e a administración autonómica debe actuar 

para que ese balón de osíxeno en forma de inxección eco-

nómica poida chegarlles de xeito directo e inmediato.

-Bonificación do combustible: igual que outros gandeiros, 

os apicultores deben poder beneficiarse da axuda de 20 

céntimos ao combustible.

-Actuacións contra a fraude: as administracións non 

poden manterse á marxe das entradas masivas de mel 

adulterado de países como Reino Unido, Turquía ou China 

acreditadas pola Comisión Europea. Unhas importacións 

que teñen tensionado ao máximo o mercado, forzando 

prezos á baixa que atentan contra a rendabilidade e o 

futuro das produtras e produtores locais. E que requiren 

dun reforzo decidido das acción de control sobre o mel 

importado que aporten garantías de trazabilidade.

-Mellora da etiquetaxe: consumidoras e consumidores 

deben recoñecer de xeito claro e sinxelo a procedencia 

e a tipoloxía do mel que adquiren. Por iso demandamos 

que se impoña a obriga de mencionar na etiqueta os res-

pectivos países de orixe en orden descendente, xunto coa 

porcentaxe que lle corresponde a cada un deles. 

-Plan de choque contra a varroa, en estreita colaboración 

co sector, no que se enuncien, detallen e doten orzamen-

tariamente acción concretas encaminadas a loitar contra 

este parásito.

-Apoios para unha mellor resposta ante a velutina: o 

efecto depredador da vespa asiática leva anos merman-

do as dimensións das colmeas e a produción de mel. Un 

efecto que o sector produtor non pode enfrontar en soli-

tario e ante o que as administracións deben apostar pola 

investigación e a posta en marcha de novas fórmulas para 

facerlle fronte.

-Potenciación do mel de Galicia: aposta pola valorización 

das producións locais, a súa calidade e a importancia da 

acción polinizadora das abellas. 

-Aplicación estrita da Lei de Cadea: Xunta e Ministerio 

deben manterse alerta e actuar para que a lexislación se 

aplique con rigor, controlar a sinatura de contratos e des-

terrar a venda a perdas do sector apícola.

